Yerlarning meliorativ holatini yaxshilash va monitoring qilish

Annotatsiya: Kollektor drenaj tarmoqlari qishloq xo’jaligi yerlarining suv rejimini tartibga solishda va tuproq unumdorligini oshirishda muhum ro’l o’ynaydi. Ushbu tadqiqotda drenaj tizimlarini rekonstruksiya qilish orqali yerlarning meliorativ holatini yaxshilash jarayonlarini monitoring qilish usullari o’rganiladi. Tadqiqotda zamonaviy geoinformatsion tizimlar (GIS) masofaviy zondlash texnologiyalari va agrotexnik monitoring usullaridan foydalanishi ko’zda tutilgan. Shuningdek, tuproq namligi, sho’rlanish darajasi va gidrogeologik sharoitlarni tahlil qilish orqali rekonstruksiya qilingan drenaj tizimlarining samaradorligi baholanadi. Drenaj tizimlarining rekonstruksiyasi natijalari tuproq unumdorligi oshishi va sug’oriladigan yerlarda suvning samarali boshqarilishi imkonyatlarini tasdiqlaydi. Ushbu tadqiqotdan olingan natijalar qishloq xo’jaligi yerlarining meliorativ holatini yaxshilash bo’yicha ilmiy-amaliy tavsiyalar ishlab chiqishda muhum ahamiyat kasb etadi.

KIRISH.
Qishloq xo’jaligi rivojlanishida sug’oriladigan yerlarning meliorativ holatini yaxshilash dolzarb muammolardan biri bo’lib qolmoqda. So’nggi yillarda global iqlim o’zgarishlari, suv resurslarining cheklanganligi va tuproq sho’rlanishining ortishi qishloq xo’jaligi mahsuldorligiga salbiy ta’sir ko’rsatmoqda. O’zbekistonda ham qishloq xo’jagi ishlab chiqarishini barqaror rivojlantirish uchun yer osti suvlari boshqarish va tuproq unumdorligini saqlab qolish muhum vazifalardan biri sifatida e’tirof etilmoqda.
O’zbekiston Respublikasi Prizidentining 2018-yil 26-dekabrdagi “Yerlarning meliorativ holatini yaxshilash tizimini tubdan takomillashtirish chora tadbirlari to’g’risida”gi PQ-4086-sonli qaroriga muvofiq sug’oriladigan yerlarning meliorativ holatini yaxshilash dasturlarini sifatli shakillantirishni o’z vaqtida amalga oshirishni ta’minlash ko’zda tutilgan (O‘zbekiston Respublikasi Prezidenti, 2018, b2).
Sug’oriladigan yerlarning meliorativ holatini yaxshilashning asosiy prinsplari:
	meliorativ tarmoqlarning samarali ishlashini ta’minlovchi mexanizmni sifat jihatdan takomillashtrish hamda kollektor-drenaj tarmoqlari orqali drenaj va tashlama suvlarni normativ miqdorda chiqarib tashlash;
	sug’oriladigan yerlarning meliorativ holatini yaxshilash muammosi umuman kompleks holda, irrigatsiya-drenaj tizimi bilan birgalikda, eng kam ekologik oqibatlar bilan yuqori hosil olishga qaratilgan sug’orishning yuvish rejimi va sug’oriladigan yerlarning qishloq xo’jaligi ishlab chiqarish tizimi yaratilishi sifatida qaralishi zarur;
	sug’oriladigan yerlarning meliorativ holatini yaxshilash tizimi har xil tabiiy shart-sharoitlar uchun talab qilinadigan tuproqqa ishlov berish texnologiyalarini ta’minlovchi agrotexnik usullarini – takroriy va oraliq ekinlar ekishni joriy qilish, almashlab ekishni tashkil qilish, tuproq unumdorligini oshiruvchi dukkakli don ekinlari ekishni rag’batlantirish, aralash ekinlarni madaniylashtirib, tuproqni mulchalashni o’z ichiga olishi kerak;
	sug’oriladigan yerlarning meliorativ holatini yaxshshilashga va unumdorligini oshirishga yo’naltirilgan ekinlarni almashlab ekishning yuqorida ko’rsatib o’tilgan tizimni amalga oshirish, suvni hisobga olish, rejalashtirish hamda suvni sug’orish va kollektor drenaj tarmoqg’ida taqsimlashning mukammal tizimini yaratish, kollektor drenaj suvlaridan konturlar ichida sug’orishga ishlatishda foydalanish, sho’rlangan yerlarning sho’rini yuvishni takomillashtirish yo’li bilan ta’minlanishi kerak;
Bugungi kunda sug‘oriladigan hududlarning katta qismi gidrogeologik muammolar, drenaj tizimlarining eskirishi va noto‘g‘ri suv boshqaruvi natijasida sho‘rlanish va botqoqlanishga uchramoqda. Bu esa qishloq xo‘jaligi yerlarining degradatsiyasiga olib kelib, hosildorlikning pasayishiga sabab bo‘lmoqda. Xususan, eskirgan kollektor drenaj tizimlarining samaradorligi pasayib, suvning erkin oqib ketishiga to‘sqinlik qilmoqda, bu esa tuproq sho‘rlanishining oldini olishni qiyinlashtiradi.
Mazkur muammolarni bartaraf etish uchun kollektor drenaj tarmoqlarini rekonstruksiya qilish va ularning ishlash samaradorligini doimiy monitoring qilish zarur. Drenaj tarmoqlarining rekonstruksiyasi orqali ortiqcha suvni samarali boshqarish, sho‘rlanish jarayonini kamaytirish va yerlarning meliorativ holatini yaxshilash mumkin. Biroq, bu jarayonni muvaffaqiyatli amalga oshirish uchun zamonaviy monitoring usullaridan foydalanish muhim ahamiyat kasb etadi.
Ushbu tadqiqotda kollektor drenaj tarmoqlarining rekonstruksiyasi natijasida yerlarning meliorativ holatidagi o‘zgarishlarni monitoring qilishning zamonaviy usullari o‘rganiladi. Xususan, masofaviy zondlash texnologiyalari, GIS (geoinformatsion tizimlar), agrotexnik monitoring va gidrogeologik tadqiqotlar orqali rekonstruksiyadan o‘tgan drenaj tizimlarining samaradorligi baholanadi. Tadqiqot natijalari asosida yerlarning sho‘rlanish darajasini kamaytirish, tuproq unumdorligini oshirish va sug‘orish tizimlarini samarali boshqarish bo‘yicha ilmiy-amaliy tavsiyalar ishlab chiqish ko‘zda tutilgan.

ASOSIY QISIM.
Kollektor drenaj tarmoqlarining ahamiyati. Kollektor drenaj tarmoqlari qishloq xo’jaligi yerlarining unumdorligini saqlash va yaxshilashda muhum ro’l o’ynaydi. Ushbu tizim ortiqcha suvni chiqarib yuborish, sho’rlanishning oldini olish va tuproq namligini boshqarishda asosiy vosita hisoblanadi. O’zbekiston kabi irrigatsiya asosida rivojlangan qishloq xo’jaligiga ega hududlarda drenaj tizimlarining samarali ishlashi hosildorligini oshirish va ekologik barqarorlikni ta’minlashning muhum omillaridan biri hisoblanadi.
Kollektor-drenaj tarmoqlarining eskirishi va rekonstruksiya zarurati. Ko‘pgina irrigatsiya hududlarida kollektor-drenaj tarmoqlari uzoq yillar avval barpo etilgan bo‘lib, vaqt o‘tishi bilan ularning samaradorligi pasaymoqda. Buning asosiy sabablariga quyidagilar kiradi:
· Drenaj quvurlarining loyqa va sho‘r qoldiqlari bilan to‘lishi;
· Filtratsiya qobiliyatining pasayishi;
· Drenaj quvurlarining mexanik shikastlanishi yoki korroziyaga uchrashi;
· Tuproq qatlamlarining zichlashuvi natijasida suv o‘tkazuvchanlikning kamayishi.
· 2020-2023 yillar oralig‘ida qishloq xo‘jalik yerlari sho‘rlanishining oldini olish maqsadida 2,5 ming km kollektor-drenaj tarmoqlari tozalangan, ammo bu yetarli emas (Suv xo‘jaligi vazirligi, 2023, b23).
Bu holatlar qishloq xo’jalik yerlarining meliorativ holatini yomonlashuviga, tuproq sho’rlanish darajasining oshishiga va natijada hosildorlikning pasayishiga olib keladi. Shu sababli kollektor drenaj tizimlarini rekonstruksiya qilish bugungi kunda dolzarb masalalardan biridir.
Rekonstruksiya qilish usullarri va samaradorligi. Kollektor-drenaj tizimlarini rekonstruksiya qilish bir necha bosqichda amalga oshiriladi. Eng samarali usullar quyidagilar hisoblanadi:
1. Mexanik tozalash va modernizatsiya qilish.
· Eski drenaj quvurlari va kanallarni tozalash orqali ularning suv o‘tkazuvchanligini tiklash;
· Drenaj tizimlariga qo‘shimcha filtr materiallar qo‘shish;
· Yangi plastik drenaj quvurlarini o‘rnatish orqali chidamliligini oshirish.
2. Geomateriallar va filtr tizimlaridan foydalanish.
· Yangi drenaj quvurlariga geotekstil va geomembrana materiallarini o‘rnatish orqali ularning ishlash muddatini uzaytirish.
· Tuproqning fizik‑kimyoviy muvozanatini ta’minlash maqsadida biofiltrlar va shag‘al qatlamli filtrlash tizimlarini joriy etish (Aliyev R, 2022, b45).
3. Tuproq tarkibini to‘g‘ri boshqarish uchun biofiltrlar va shag‘alli filtr tizimlarini joriy etish.
· Drenaj tizimlarining samaradorligini real vaqt rejimida kuzatish uchun gidrologik sensorlar va sun’iy yo‘ldosh monitoringi texnologiyalaridan foydalanish.
· GIS (Geoinformatsion tizimlar) orqali tuproq namligi va sho‘rlanishi bo‘yicha ma’lumotlarni to‘plash va tahlil qilish (Safarov R, 2020, b285).
Monitoring tizimining ahamiyati. Rekonstruksiya qilingan kollektor-drenaj tizimlarining samaradorligini nazorat qilish uchun monitoring tizimi joriy etilishi zarur. Monitoring quyidagi mezonlar asosida olib boriladi:
· Tuproq sho‘rlanishi – tuproq tarkibidagi ionlar miqdorini analiz qilish orqali aniqlanadi.
· Suv sathi va tarkibi – gidrokimyoviy tahlillar orqali sho‘rlanish darajasi o‘lchanadi.
· Tuproq va havo namligi – avtomatlashtirilgan monitoring tizimlari yordamida nazorat qilinadi.

Dalillar va tadqiqot natijalari: So‘nggi yillarda olib borilgan tadqiqotlarga ko‘ra, kollektor-drenaj tizimlarining rekonstruksiya qilinishi natijasida: Sho‘rlanish darajasi 25-40% gacha kamaygan; tuproq namligi optimal darajaga yetkazilib, qishloq xo‘jalik ekinlarining hosildorligi 15-30% ga oshgan; tuproq tarkibidagi zararli tuzlar va toksik elementlarning miqdori kamaygan (Xudoyberganov Sh, 2021, b109);
Misol uchun, O‘zbekistonning Xorazm viloyatida o‘tkazilgan amaliy tadqiqot natijalariga ko‘ra, drenaj tizimi modernizatsiya qilingan hududlarda g‘alla va paxta hosildorligi 1,5-2 baravarga oshgan. Shuningdek, meliorativ tadbirlar natijasida sho‘rlanish darajasi 2-3 yil ichida sezilarli darajada pasaygan (“Central Asia Irrigation and Drainage Improvement Program”, 2021, b14).

XULOSA.
Kollektor-drenaj tarmoqlari qishloq xo‘jaligi hududlarining meliorativ holatini yaxshilash, hosildorlikni oshirish va suv resurslaridan samarali foydalanish uchun muhim infratuzilmalardan biri hisoblanadi. O‘zbekiston sharoitida sug‘oriladigan yerlarning aksariyati sho‘rlanish xavfi ostida bo‘lib, kollektor-drenaj tarmoqlarining samarali ishlashi qishloq xo‘jalik mahsuldorligiga bevosita ta’sir qiladi. Kollektor-drenaj tizimlarini rekonstruksiya qilish va ularni zamonaviy monitoring texnologiyalari bilan jihozlash qishloq xo‘jaligi barqarorligini oshirishning eng muhim omillaridan biridir. Sho‘rlanish va suv resurslaridan foydalanish bilan bog‘liq muammolarni hal qilish uchun drenaj tizimlarining holatini doimiy ravishda kuzatib borish, ularni modernizatsiya qilish va yangi texnologiyalarni joriy qilish zarur.
Shunday qilib, kollektor-drenaj tizimlarining rekonstruksiya qilinishi – qishloq xo‘jalik yerlari unumdorligini oshirish, suv resurslaridan samarali foydalanish va ekologik barqarorlikni ta’minlash uchun zarur bo‘lgan strategik investitsiyadir. Bu yo‘nalishda olib boriladigan ilmiy va texnik tadqiqotlar kelajakda yanada samarali drenaj tizimlarini yaratishga zamin hozirlaydi.

